
क्रमसङ्ख्या : १०१
कोड नं: ७९
प्रकाशकःअफ्रिकन स्टोरी बुक इनिशिएटिभ
लेखक : एलन केन्योन
चित्राङ्कनकर्ता : विहान डे ज्यागर
अनलाइन अनुवादक : डा. मुकेश चालिसे
अनलाइन नेपाली सम्पादक : प्रा.डा. कपिल लामिछाने
संयोजकः रिड ग्लोबल
सहकार्यः रिड नेपाल, नेपाल बालसाहित्य समाज तथा अपाङ्गता अधिकार र
विकासका लागि क्रियाशील नेपाल(एड्राड)
सहयोगः जिपिइ ट्रान्सफर्मिङ एजुकेशन तथा युनेस्को
पहुंचयुक्त पुस्तक निर्माण- एड्राड
आवाज: संझना महर्जन, बन्दना पोखरेल,अद्रीजा अधिकारी
(यो, नेपाल सरकार, शिक्षा, विज्ञान तथा प्रविधि मन्त्रालय, पाठ्यक्रम
विकास केन्द्र सानोठिमी भक्तपुरबाट सन्दर्भसामग्रीका रूपमा
स्वीकृति प्राप्त पुस्तक हो ।)
कथाको सारांस
नोन्कुन्गु काकाको घर जाँदै थिइन् । आमाले लगाउनका लागि उनलाई
सुन्दर कपडा दिनुभएको थियो । काकाको गाउँ जाँदै गर्दा बाटामा
नोन्कुन्गुले एउटी अनौठी केटी भेटिन् जसले नोन्कुन्गुकै कपडा पो
लगाउन चाहिन् ।

कुनै समयमा एक निर्धन दम्पती थिए । उनीहरूको नोन्कुन्गु नाम गरेकी
एकमात्र छोरी थिइन् । उनीहरू तिनलाई धेरै माया गर्थे । तिनी अलि ठुली
भएपछि बाबुआमाले उनलाई उनका धनी काका मतिन कहाँ बस्न पठाउने निर्णय
गरे । नोन्कुन्गुकी आमाले तिनका लागि फुर्के टाँक भएको र मुजाहरू
सहितको विशेष लुगा बनाइदिइन् । उनले आफ्नी छोरीका लागि आकर्षक हार
पनि बनाइदिइन् । त्यसपछि नोन्कुन्गु आफ्ना काकाको गाउँतिर हिँडिन्
।

हिँडदै जाँदा नोन्कुन्गु एउटा खोलामा आइपुगिन् । तिनले खोला तरेपछि
पुराना लुगा लगाएकी एउटी केटीलाई भेटिन् । ती केटीले सोधिन्, “कता
जान लागेकी ?” नोन्कुन्गुले जवाफ दिइन्, “म त मेरा काका मतिनलाई
भेट्न जान लागेकी ।” ती केटीले भनिन्, “ए, मतिन त मेरा पनि काका
हुनुहुन्छ ! म पनि उहाँलाई नै भेट्न जान लागेकी हुँ ।” त्यसपछि
उनीहरू सँगसँगै हिँड्न थाले । एकछिनपछि ती केटीले नोन्कुन्गुलाई
भनिन्, “तिम्रा लुगा त साह्रै राम्रा छन् । मलाई एकचोटि लगाउन देऊ न
।”

नोन्कुन्गुले आफ्ना लुगा फुकालेर ती केटीलाई दिइन् । ती केटीले
आफ्नो पुरानो लुगा फुकाल्दा भने नोन्कुन्गुले उनको त पुच्छर भएको
देखिन् ! नोन्कुन्गु डराइन् । उनलाई ती केटी पुच्छर भएकी इम्बुलु
(बाँदर्नी) हो भन्ने पक्का भयो । उनीहरू केही परसम्म सँगै हिँडे ।
त्यसपछि नोन्कुन्गुले भनिन्, “कृपया मेरा लुगा र गहना फिर्ता देऊ न
।”

इम्बुलुले भनिन्, “अर्को रुख नआएसम्म म लगाउँछु नि ।” उनले नजिकैको
डाँडामा भएको एउटा रुख देखाउँदै भनिन् । रुखछेउ पुगेपछि
नोन्कुन्गुले भनिन्, “कृपया मेरा लुगा र गहना देऊ न ।” इम्बुलुले
भनिन्, “पर्ख न मलाई त्यो बारीसम्म पुगुन्जेल लगाउन देऊ न ।’” उनले
अर्को डाँडाको बारी देखाँउदै भनिन् ।

आखिरमा त्यो बारीमा पनि उनीहरू पुगे । फेरि नोन्कुन्गुले
इम्बुलुलाई भनिन्, “कृपया मेरा लुगा र गहना देऊ न ।” इम्बुलुले भनिन्,
“पर्ख न, महिलाहरू बसिरहेको त्यो छाप्रोसम्म मलाई लगाउन देऊ न ।” यसो
भन्दा उनले टाढाको छाप्रो देखाएकी थिइन् । तर, त्यो छाप्राको नजिक
पुग्नै लाग्दा इम्बुलुले नोन्कुन्गुलाई पछाडि घचेटेर आफू अगाडि
दौडिन् ।

छाप्रामा बसेका महिलाहरूका अगाडि गएर इम्बुलुले भनिन्, “हेर्नोस् न,
त्यो पुराना लुगा लगाएकी केटीलाई । त्यसले मलाई दिनभरि पछि लागेर
हैरान गरी । यसलाई नआइज भन्दिनोस् न ।” महिलाहरूले नोन्कुन्गुतिर
आँखा तरेर हेरे । तिनी यति धेरै तर्सिन् कि डराएर नजिकको छाप्रोतिर
लुक्न गइन् । इम्बुलु चाहिँ काका मतिनको छाप्रोभित्र गइन् ।

आफ्नी भतिजी भन्ठानेर मतिन र उनको परिवारले इम्बुलुलाई स्वागत गरे ।
बिचरी नोन्कुन्गु लुक्दै बसिन् । तिनले यो विरह गीत गाइन्, “हरे मलाई
के दुःख आइलाग्यो, दुःख पाएँ । मलाई त मेरा बाबा र आमाले काका
मतिनकहाँ बस्न पठाएका हुन् । बाटोमा एउटी इम्बुलु भेट भयो अनि
त्यसले मेरा लुगा गहना सबै लिई । हरे, कस्तो दुःख पाएँ नि मैले ।”

एक दिन, मतिनको जेठो छोरो बारीमा हिँडिरहेको थियो । उसले अनौठो र
बिरहलाग्दो गीत सुन्यो । कसले गीत गाइरहेको भन्ने उसले थाहा पाउन
सकेन, तर घर पुगेपछि उसले आफ्ना बाबुलाई गीतको बोल सुनायो । मतिन
बारीमा गए । उनले पनि त्यो गीत सुने, अनि नोन्कुन्गुलाई
नभेट्टाउन्जेल खोजे ।

नोन्कुन्गुले आफ्ना काकालाई सबै कुराको बेलीबिस्तार लाइन् । मतिन
तिनलाई लिएर गाउँमा फर्के अनि उनले नजिकैको एउटा छाप्रोमा लुकाए ।
इम्बुलुलाई खुट्टयाउन के गर्नु पर्छ भन्ने उनलाई थाहा थियो मतिन
काकाले के सुनेका थिए भने इम्बुलुको पुच्छरले दुध मन पराउँछ र दुध
देखेपछि अलिकति भए पनि नखाई छोड्दैन । त्यसैले उनले आफ्ना मानिसलाई
एउटा खाल्टो खन्न र त्यसमा अमिलिएको दुध भर्न भने ।

त्यसपछि मतिन काकाले गाउँभरिका केटीहरूलाई उफ्रने प्रतिस्पर्धा
गर्न आह्वान गरे । इम्बुलु धेरै चिन्तित भइन् । उनी खाल्टो नाघ्ने
खेल खेल्न चाहन्न थिइन्, किनकि उनलाई थाहा थियो उनको पुच्छर
अमिलिएको दुध भनेपछि हुरुक्कै हुन्छ । त्यसैले उनले एउटा
छाप्रोभित्र गएर आफ्नो पुच्छर कम्मरमा सकेसम्म कसेर बाँधिन् ।
त्यसपछि उनी पनि अरु केटीहरूसँग प्रतिस्पर्धामा सामेल भइन् ।

एकपछि अर्को गर्दै पालैपालो केटीहरूले अमिलिएको दुध भएको खाल्टाको
माथिबाट उफ्रने खेल खेले । अन्तिममा इम्बुलुको पालो आयो । उनले
खाल्टाको सकेसम्म माथिबाट उफ्रने कोसिस गरिन्, तर त्यसो गर्दा उनको
पुच्छर फुस्कियो । इम्बुलुको पुच्छरले अमिलिएको दुध खान उनलाई त तल
तल तान्दै खाल्टाभित्रै लग्यो ।

इम्बुलु खाल्टाबाट निस्कन कोसिस गर्दै थिइन्, तर वरपरका मानिसहरूले
बालुवा छिटोछिटो खाल्टामा हालेर तिनलाई पुरिदिए । त्यहीँ नै
इम्बुलु (बाँदर्नी) को अन्त्य भयो । नोन्कुन्गु आफ्ना काकासँग
सुखपूर्वक लामो समयसम्म बसिन्।

यो पुस्तक दृष्टिबिहिन तथा छापा अक्षर पढ्न बाधा भएको
विद्यार्थीहरुको लागि तयार पारिएको चौथो स्तरको पहुंचयुक्त पुस्तक
हो।

